
Hyfryd yw cael llongyfarch tair
merch yn y rhifyn cyfredol hwn o
Cenn@d: Elinor Wyn Reynolds ar ei
phenodi yn Ysgrifennydd Cyffredinol
Undeb yr Annibynwyr Cymraeg, Anna
Jane Evans ar ei hethol yn Faer Tref
Caernarfon, ac Ann Bowen Morgan
yn Gadeirydd Cyngor Sir Ceredigion.
Dymunwn yn dda iddynt yn eu swyddi
newydd.

Daeth y cyhoeddiad rai dyddiau yn 6l mai
Elinor Wyn Reynolds fydd Ysgrifennydd
Cyffredinol newydd Undeb yr Annibynwyr
Cymraeg, gan olynu’r Parchg Dyfrig Rees
ynyswydd.

Mae Elinor yn aelod yn Eglwys y Priordy,
Caerfyrddin, ac wedi bod yn gweithio yn
Nhy John Penri ers rhai blynyddoedd, gan
ofalu am gyhoeddiadau’r Undeb.

Elinor yw’r lleygwr cyntaf ers can mlynedd i
dderbynyswydd hon, a hiyw’r ferch gyntaf
i gael ei phenodi’'n Ysgrifennydd Cyffredinol
yn hanes yr Annibynwyr. Boed bendith Duw
ar ei gwaith!

Dymunwn ei llongyfarch yn wresog iawn,
ganddymuno pob llwyddiantarhwyddineb
iddiyny swydd bwysig hon.

Mae wedi bod yn bleser gweithio gyda
Elinor fel cydlynydd cyhoeddiadau
Undeb yr Annibynwyr, gan ein bod yn
gwerthfawrogi’r berthynas rhyngom fel
Cenn@d a’r Tyst.

Llongyfarchiadau i'r Cynghorydd Ann
Bowen Morgan ar gael ei hethol yn
Gadeirydd Cyngor Sir Ceredigion ar gyfer
2025-6. Bu’n cynrychioli ward Llanbedr
Pont Steffan ar y Cyngor Sir er 2022, yn
aelod o Gyngor Tref Llanbed er 2013 a
gwasanaethodd fel Maer y Dref rhwng
2018 a 2019. Mae’n ffigur blaenllaw yn ei
chymuned: yn gadeirydd Cylch Meithrin
Pont Pedra Phwyllgor Gwyl Ddewi Llanbedr
Pont Steffan, yn un o ymddiriedolwyr
y Ganolfan Deulu, yn ogystal ag un o
lywodraethwyr Ysgol Bro Pedr. Mae
Ann yn diwtor Cymraeg i oedolion gyda
Phrifysgol Aberystwyth, yn drefnydd y Siop
Siarad i ddysgwyr Cymraeg ac yn aelod o
bwyllgor Eisteddfod Rhys Tomos James
Pantyfedwen. Mae hefyd yn canu mewn
dau gor, Cor Corisma a Chér Bytholwyrdd.

Fe’'i ganwyd ym Mhenarldg, Sir y Fflint,
ei magu yn y Rhyl a’i haddysgu yn Ysgol
Glan Clwyd a Phrifysgol Bangor. Bu’n
byw yn Rhydychen, Pen-y-groes, Llanelli,
Llanddaniel-fab ar Ynys Moén ac yna
ym Mangor. Mae’n briod a’r Parchg Ddr
Densil Morgan, gweinidog Cylch Eglwysi
Bedyddwyr Gogledd Teifi, yn fam i
Angharad ac Iwan, ac yn fam-gu i Alisha,
Cai ac Elis.

Mae ei hymrwymiad Cristnogol yn un
cadarn. Ym Mangor bu’n aelod, yn ddiacon
ac yn ysgrifennydd Eglwys Penuel (Eglwys
Emaus erbyn hyn), ac ers symud i Lanbed
yn 2011, mae’n aelod yn eglwys Noddfa
gan wasanaethu bellach fel diacon ac
ysgrifennydd. Mae’n un o ymddiriedolwyr
Undeb Bedyddwyr Cymru ac yn gyn-

lywydd Cymanfa Bedyddwyr Caerfyrddin a
Cheredigion.

Wrth gael ei hethol, dywedodd: ‘Mae’n
fraint ac yn anrhydedd dod yn Gadeirydd
ac ennill ymddiriedaeth fy nghyd-
gynghorwyr. Gobeithio y gallaf lywio
cyfarfodydd y Cyngor yn ddoeth a gyda’n
gilydd wneud penderfyniadau er budd
pobl ein sir. Rwyf hefyd yn edrych ymlaen
at gynrychioli Cyngor Sir Ceredigion mewn
amryw o ddigwyddiadau ar hyd a lled y sir
yn ystod y flwyddyn nesaf.’

Anna Jane Evans

‘Dwi’n wirioneddol mwynhau bod ar
y Cyngor - criw da o bobl isio gwneud
gwahaniaeth a chynnig gwasanaethau
gwerthfawr i’r dre. Mae Caernafon yn lle
arbennig iawn ac mae Cymreictod naturiol
bywyd bob dydd yn rhywbeth rydan ni'n
ei gymryd braidd yn ganiataol weithiau.
Bydd cael gwahoddiadau gan feiri eraill
trefi caerog i fynd i ddigwyddiadau yn rhoi
cipolwg o fywyd gwahanol iawn, debyg.

‘Mae’n gyfnod anodd i unigolion a byd, a
gobeithio bydd hwn yn gyfle i dynnu pobl
at ei gilydd o’r newydd, fel y gwnaeth
COVID dynnu’r gorau allan ohonom yn ein
gofal am gymdogion a chymuned.

‘Y gweinidog cyntaf i fod yn faer
Caernarfon? Wn i ddim! Ond o safbwynt
o geisio gwasanaethu ac nid lordio dwi’'n
dod. A tydi gwisgo i fyny a seremoni ddim
yn dod yn hawdd!

‘Ond diolch - rydw i’n ei chyfrif yn fraint
fawr.’

‘Mae Mizoram wedi cydio yn fy nghalon’:
argraffiadau Joseff Edwards

Tudalen 3

0 Gefn Gwlad
Tudalen7

leuenctid Cymru’n cefnogi ieuenctid Gaza
Tudalen 8

Cliciwch yma am ragor o
wybodaeth ac adnoddau’r
wythno sy’n cynnwys:
syniadau am gynnalyrwythnos weddi
yn lleol, gan gynnwys gwahoddiad i
drefnu taith weddi ddydd Sadwrn, 7

Wythnos Weddi Genedlaethol Eglwys Bresbyteraidd Cymru

‘; Dydd ulaMehefin - Dydd Sadwrn 7ed Mehefin 2025
-4

DYDD SUL
th ar weddi, wedi ei baratoi ar eich cyfer

NOS LUN (7 tan 8) Mehefin
©d gweddi, mewn canolfannau, ar Zoom + gwasanaeth ar weddio i blant
' « gorsafoedd gweddi i blant ac
ieuenctid

+ dyddiadur gweddi ar gyferyrwythnos
« gwasanaeth ar weddi wedi ei baratoi
ar eich cyfer

Llawrlwythwch y pecyn adnoddau o:
https://www.ebcpew.cymru/cy/
wythnos-weddi-genedlaethol-2025/

Cyfa rfod gwedd i,0 ch cartref, ar Zoom
Ymunwch am 10 munud, awr neu’r 4 awr!

Linc Zoom:
https://us02web.zoom.us/j/86840505238?pwd=
Sho6MhRb5mNDbPv2INjUSRarnqclSil.1

ID’r cyfarfod: 868 4050 5238

Cod cysylltu: 259186

Am fwy o wybodaeth cysylltwch &'r
Parchg Owen Griffiths
owen.griffiths@ebcpcw.cymru
07811727540

¢ 8
Wythnos o Weddi Gepedlaethol Egiwys Bresbyteraidd Cymru
Presbyterianp Church of Wales Natiopal Week of Prayer

Cyfarfod gweddi, drwy Zoom, i'r enwad cyfan, mewn 21 canolfan.
Zoom Prayer Meeting, for the whole denomination, in 21 centres.

Nos Lun / Monday
2 Mehefin / June
7.00 - 8.00

Canolfannau y Cyfarfod Gweddi:
The Prayer Meeting Centres:

1. Tudweiliog - Capel Tudweiliog
2. Porthmadog - Capel y Porth
3. Uar;l"airpwll B - Df 5:blandudno
Capel Ebeneser (Annibynwyr) - Lianfairpwil
4. Bangor - Berea Newydd 4. Bangor 4 gy
5. Llandudno - Gloddaeth Church 7.0
6. Cefp Meiriadog 4
7. Dinbych - Capel y Fron |
8. Yr Wyddgrug / Mold - Capel Bethesda A p
9. Blaenau Ffestiniog - L 2. Porthmadog  10-Y Ba
Canolfan Gymdeithasol Bro Ffeshmog
10.Y Bala ~ Capel Tegid
11, Dolgellau - Capel Salem
12, Trefeglwys -
39 Plas Trannon, SY17 5PW
13. Aberystwyth - Capel y Morfa
14, Tregaron - Capel Bwlchgwynt
15. Llapymddyfri / Llandovery - William
Williams Memorial Il Cymraeg
16. Llanddarog - Capel Newydd [l English
17. Penclawdd - Tabernacle I Cymraeg - English
18, Trefforest - Parcarts, 4
2 Princess St, CF37 1RY
19. Caerdydd - Eglwys y Crwys
20. Fairwater - The United Charch
21. Llundain - Seion, Ealing Green

21. Liundain

« gwasanaethiysgolion uwchradd

Ein Pregethwr Gwadd Heddiw
yW...

Y Parch. Owen Griffiths

I gyd-fynd &r wythnos weddi
genedlaethol y cawn ein galw iddi, fe
baratowyd recordiad o neges gan y
Parch. Owen Griffiths, Ferndale: ‘Pam
mae gweddi yn amhosibl’. Mae’r neges
yn canolbwyntio ar lesu’n gweddio
yng Ngethsemane a Rhufeiniaid 8:26:
‘Wyddon ni ddim yn iawn beth i'w
weddio, ond mae’r Ysbryd ei hun yn
gofyn ar ein rhan ni’

Gallwch ddod o hyd i'r neges drwy
chwilio ar wefan EBC o dan Adnoddau a
chlicio ar ‘Ein Pregethwr Gwadd’ a dewis
y neges o’r fan honno, neu drwy glicio ar
y ddolen: Y Parch Owen Griffiths | Eglwys
Bresbyteraidd Cymru

‘Mae Mizoram wedi cydio yn fy nghalon’: argraffiadau Joseff
Edwards o’i ymweliad cyntaf a’r dalaith yn India lle magwyd
ei daid a’i nain

Dwi newydd droi’n 30 oed, wyddoch chi!
Ac er bod croesi’r ffin i ddegawd newydd
wedi rhoi chydig bach o “identity crisis”
i mi, mae hefyd wedi bod yn gyfnod
gwerth chweil o fyfyrio, dathlu a diolch
i'r Arglwydd am yr hyn mae wedi ei
wneud yn fy nhri degawd cyntaf.
Sylweddolais fod yr anrhegion pen-
blwydd yma’n dipyn mwy ‘ystyrlon’ na
rhai’r blynyddoedd cynt. Gan fy ngwraig,
Lydia, cefais gitar newydd - yr un cyntaf
ers Dolig 2012 - sy’n golygu, gobeithio,
y bydd y sain ychydig gwell yn ystod ein
cyfnod o fawl yn ein gwasanaethau yng
Nghapel y Graig!

Ond, yn fwy gwerthfawr fyth oedd yr
anrheg a gefais gan fy rhieni. Dydw i ddim
yn un sy’n cael fy nghyffroi’n fawr gan
gelf, er po hynaf dwi’n mynd, y mwyaf
gwerthfawrogol ydw i! Ond credaf mai
hwn yw un o’m hoff anrhegion erioed, sef
darlun o hen dy’r cenhadon yn Mission
Veng, Mizoram.

Dyma’r ty yr oedd Taid yn siarad
amdano ar ei wely angau, y ty y byddaf
yn breuddwydio am Nain ynddo yn
aros amdano i'w groesawu adra yn 'y
nefoedd. Dyma oedd eu gwir “adra”. Fe
anwyd Nain a Taid allan yng Ngogledd-
ddwyrain India - Nain yn Shillong a
Taid yn Mizoram - ond yn y ty yma y’u
magwyd ill dau ar wahanol adegau.
Rhoddodd eu rhieni flynyddoedd o
wasanaeth dewr allan yna: David a
Muriel Edwards yn gyntaf, o 1933 hyd
1938, ac wedyn Samuel a Glenys Davies
0 1938 hyd 1951. Roedd Taid yn bum
mlwydd oed pan ddychwelodd a Nain
yn 13 oed, wedi treulio’i phlentyndod
cyfan yno ... ond plant y Mizo fuon nhw
erioed. Ac fel yma y dychmygaf nhw
rwan yn mwynhau cwmni ei gilydd ym
mhresenoldeb yr Arglwydd yn y byngalo
yma am dragwyddoldeb.

“Mae Mizoram ’di cydio yn dy galon di,
yn’do!” Dyna oedd geiriau Mam wrth i
mi ddal i ryfeddu mor ystyrlon a hardd
oedd yr anrheg. Yn wir i chi, do ... mae’r
“Mizoram 'na” wedi cydio yn fy nghalon.

Cefais y fraint o fynd ar fy naith gyntaf
yno ddechrau mis Mawrth, a chamu i
mewn i’r byngalo yr oedd gen i ddarlun
ohono a gweld y bryniau fyddai
Nain wedi cael golwg arnyn nhw fel
plentyn wrth ddeffro bob bore. Mae fy

Coleg Diwinyddol Aizawl

nghalon wedi cydio, a hynny am byth. A
dyma pam.

1. Ein hetifeddiaeth

“When we think of Wales we think of the
gospel. When we think of Wales we think
of love.”

Maesawlcyfrolarbennigwedieisgrifennu
am hanes cenhadaeth dramor Eglwys
Bresbyteraidd Cymru. J. Meirion Lloyd
(neu Yncl Meirion fel y galwai Dad ef!) yn
ei lyfr Y Bannau Pell sy’n dweud vy stori
sut y tyfodd yr eglwys “fel ‘gwreiddyn o
dir sych’ mewn man annisgwyl iawn, yng
nghanolbarth mynyddig de-ddwyrain
cyfandir Asia.” Ewch atii’'w darllen a deall
sut aeth y bobl Mizo o fod yn ‘helwyr
pennau’ i ganu’r ‘Haleliwia’. Dim ond
rhagluniaeth a thrugaredd anhygoel Duw
all egluro sut y defnyddiodd Duw eglwys
fechan fel y Methodistiaid Calfinaidd
Cymreig (EBC bellach) i gyffwrdd a
thrawsnewid cenedl gyfan. Ni chollwyd
hunaniaeth na diwylliant yno chwaith,
ond gweithiodd yr efengyl fel “tarian i’r

3

Mizo rhag elfennau salaf ein diwylliant
ni”. Cariad angerddol at y genedl fechan
yma yrrodd genhadon o Gymru.

Roedd y cariad a brofom ni yno gan
y Mizo yn cael ei anfon atom ni yng
Nghymru hefyd. Pan groesawyd ni gan
yr Ysgrifennydd Cyffredinol presennol
wedi taith hir - o ben bore dydd Llun o
Fanceinion tan yn hwyr bnawn Mawrth
yn Aizawl, fe ddywedodd wrthym, “When
we think of Wales we think of the gospel.
When we think of Wales we think of love.”
‘Rydyn ni’n bobl sydd wedi cyfamodi &’n
gilydd’ - dyna sut y disgrifiodd Nan (ein
Hysgrifennydd Cyffredinol ninnau yn
EBC) y berthynas i mi, ac fe deimlais hyn
o’r dechrau cyntaf yno. Fe dderbyniom
ni groeso, anrhydedd a haelioni fel dim
arall rydw i erioed wedi ei brofi. Fel wyr i
deuluoedd cenhadol, fe ddysgais a gweld
cymaint allan yno am ein hetifeddiaeth
fel Cristnogion Cymraeg.

(parhad ary dudalen nesaf)




‘Mae Mizoram wedi cydio yn
fy nghalon’: argraffiadau
Joseff Edwards

(parhad o dudalen 4)

Un o uchafbwyntiau’r daith yma oedd
cael ei rhannu gyda fy nhad, Owain
Edwards; mae bywyd bellach mor brysur
a llawn, felly roedd cael teithio allan yno
efo’n gilydd a threulio wythnos yn ei
gwmni mor werthfawr! Roedd Dad hefyd
yn wych am ei fod yn medru llenwi’r
bylchau am fy etifeddiaeth fy hun; mae’r
llyfrau hanes yn wych ond dydyn nhw
ddim yn rhoi hanes personol.

Dyna pam, wedi i ni ymweld a swyddfa’r
Synod yn Mission Veng, yr oedd yn rhaid
ymweld &’r byngalo arbennig. Er bod
Aizawl bellach wedi tyfu’n aruthrol o
ddyddiau cynnar y cenhadon, un peth
sydd byth yn newid yw’r dirwedd. Cefais
fy nghyffroi'n ddwfn wrth dychmygu
Nain yn deffro bob bore i edrych allan
ar y bryniau rhyfeddol yma a meddwl
faint o filltiroedd y bydden nhw wedi eu
cerdded, dim ond i fynychu ac arwain
gwasanaeth eglwys. Roedden nhw’n
bobl mor ddewr. Soniodd Dad fod mam
Nain (Glenys), yn 28 oed, wedi cael tynnu
ei dannedd i gyd allan cyn hwylio i India
(taith mis cyfan!) gan ei bod yn saffach
byw efo dannedd gosod allan yno!! Tybed
faint ohonom fyddai’n barod i aberthu

Dydd Sadwrn, 31 Mai, bydd tad a mab
- Owain a Joseff Edwards - ynghyd a
chriw o ffrindiau, yn ymgymryd a her
Cymru 3000. Mae 15 o fynyddoedd yng
Nghymru sydd dros 3000 o droedfeddi,
a’u nod yw cyrraedd copa pob un
ohonynt o fewn 24 awr.

Yn 6l ym mis Mawrth, ar daith arbennig
i Mizoram yng Ngogledd India, cafodd
Owain a Joseff gyfle i gyfarfod a
ffoaduriaid o Manipur - cymuned o
tua 40 o deuluoedd a orfodwyd i ffoi
oherwydd gwrthdaro ethnig ffyrnig.
Bellach, maent wedi’'u dadleoli ac yn
derbyn lloches ym Mizoram, lle mae eu
hanghenion yn enfawr.

Ymateb Owain a Joseff yw sicrhau bod
pob milltiragerddwyd a phobtroedfedd
a ddringwyd yn codi arian ar gyfer apél
arbennig Eglwys Bresbyteraidd Cymru.

fel yna heddiw er mwyn i eraill ym mhen
draw’r byd gael clywed yr efengyl?
Soniodd Dad hefyd am un tro pan oedd
fy hen nain a Nain wedi gorfod codi braw
ar deigr drwy fflachio golau torts yn ei
wyneb rhag iddo ymosod arnyn nhw. A
dyna fi rwan yn camu i mewn i’r byngalo
fyddai wedi bod yn noddfa iddyn nhw yn
y gwaith caled costus yma.

Cefais hefyd ymweld & swyddfeydd yr
YMA - yr Young Mizo Association. Dyma
bron iawn eu fersiwn nhw o’r Urdd
gennym ni - mudiad ieuenctid sydd yn
agored i bob berson ifanc yn Mizoram.
Bellach mae 500,000 o aelodau sy’n ei
wneud yn un o’r mudiadau ieuenctid
mwyaf yn'y byd! Sylwer hefyd, os ydych
chio dan 40 oed yn Mizoram, eich bod yn
cael eich ystyried yn “ieuenctid” - cysur
mawr i rai ohonom!

Bodola’r “YMA” i ddiogelu diwylliant
Mizoram ac annog pobl ifanc i dyfu
fyny yn y gwerthoedd Cristnogol ac i

Apél Manipur

Her 14 Copa Jos ac Owain

Gyda rhai o aelodau’r YMA yn Aizawl

wasanaethu ble mae’r angen fwyaf.
Anhygoel oedd gweld nifer y gwobrau
roedden nhw wedi’'u derbyn am eu
gwasanaeth i’r wlad, yn enwedig mewn
argyfyngau dyngarol. Doeddwn i ddim
wedi sylwi,ond roedd Pastor John Colney
(ffrind a wnaeth ein tywys o gwmpas cryn
dipyn ac a dreuliodd flynyddoedd fel
cenhadwr yng Nghymru), mor awyddus i
ni weld yr YMA oherwydd roedd yn deillio
yn uniongyrchol o waith David Edwards
(Zorema Pa), fy hen daid fel sefydlwr
a thrysorydd cyntaf y mudiad. Y fath
anrhydedd a dderbyniom allan yno - a
hynny’n cynyddu’r dyhead ynof i weithio
a chredu i adael etifeddiaeth debyg
ymysg yr ieuenctid yma ym Mlaenau
Ffestiniog lle rydym wedi plannu gwaith
newydd.

(i'w barhau yr wythnos nesaf)

Joseff Edwards
Blaenau Ffestiniog

Cliciwch yma i gyfrannu tuag at yr apél

Wyth deg o flynyddoedd yn 6l - fwy neu
lai - roedd fy nhad, crwtyn deuddeg
oed, yn Ysbyty’r Swansea General yn
cael ei donsils mas. Doedd yr amseru, yn
amlwg, ddim yn dda. O’i gwmpas roedd
y ddinas yn cael ei bomio i ebargofiant.
Rywbryd yn y nos, fe symudwyd ei
wely i ganol y ward a chafodd sosban
ei rhoi ar ei ben. Er i fy mam-gu, y bore
trannoeth, gerdded lan i’r groesffordd a
chael y newydd ‘fod yr hospital yn fflat’,
fe ddaeth fy nhad allan ohoni mewn un
darn, ac yn ddi-donsil.

Roedd geiriau Waldo ‘Uwch yr eira,
wybren ros, / Lle mae Abertawe’n fflam’
yn gofnod byw ©o’i brofiad. Wedi’r fath
ddistryw, roedd hi’n amhosib dychmygu
amser pryd byddai Ewrop yn dyheu eto
am heddwch.

Mae gan y Gymraeg - a’r iaith Swedeg
hefyd - ddau air am heddwch: heddwch,
sef absenoldeb trais, a heddwch
mewnol, sef tangnefedd. Fel cyw
Anglican, mae’r foment lle’r ydym yn
rhannu’r ‘tangnefedd’ ymhlith ein gilydd
yn foment fawr, yn wir yn uchafbwynt.

Yn ddiweddar, bdm ar wyliau ar ynys
Menorca, ac mewn gwasanaeth eglwysig
yno oedd yn hollol ddiarth mewn iaith
a thraddodiad, fe’'m trawyd o’r newydd
gan rym y foment hon. Dyna oedd vy
foment lle’r oeddwn i’n medru rhannu a
dieithryn, drwy afael yn ei law, edrych
i'w lygaid a dweud yn fy iaith fy hunan,
‘Tangnefedd’. Roeddwn i, y foment
honno, yn un a hwy.

Mae Efengylau Llandeilo yn llyfr
gwerthfawr a ysgrifennwyd rywbryd yn
yr wythfed ganrif ac sydd bellach yng
Nghadeirlan Caerlwytgoed / Lichfield
(Os oes awydd arnoch chi wneud raid
ar y gadeirlan a’m helpu i’'w dwyn yn
ol, cysylltwch asap). Roedd y llyfr yn
cael ei ddefnyddio nid yn unig mewn
gwasanaethau, ond idyngu llw a gwneud
addewidion, ac fel y Lindisfarne Gospels
mae’r gyfrol yn llawn darluniau coeth a’r
testun yn yriaith Ladin.

Ond ar ymyl un dudalen y mae rhywbeth
arbennig. Yno wedi ei sgriblo mae
cyfamod rhwng dau ffermwr, rhyw fath o
deal, os mynnwch chi, wedi ei ysgrifennu
yn y Gymraeg - y Gymraeg ysgrifenedig
cynharaf y gwyddom amdano - yn s6n
am addewid o dir fel arwydd o heddwch.

Wedi eu sgriblo yn y marjin y mae dau
air: ‘Gwragwn tanc’. Mae ‘gwragwn’
yn golygu ‘gwnawn’ ac ystyr ‘tanc’ ydi
‘tangnefedd’. Felly, cawn yr ymadrodd:
‘Gwnawn dangnefedd’. Dy’n ni ddim
yn gwybod a fu i’r bwriad hwn ddwyn
ffrwyth ym mywydau’r ddau ddyn yma o
Ddyffryn Tywi. Wyddon ni ddim oedden
nhw’n deall digon o Ladin i wybod mai
o fewn tudalennau’r llyfr gwerthfawr, ac
nid mewn ysgrifen ary marjin, y canfyddir
y gwir dangnefedd yr ydym bob un yn ei
ddeisyfu.

Wrth i lesu adael y byd hwn, dywedodd,
‘Yr wyf yn gadael i chwi dangnefedd; yr
wyfynrhoiichwify nhangnefedd fy hun’.
Mewn cyfnod lle mae’r byd yn ymrannu,
lle mae eithafiaeth a ffasgiaeth yn codi
eu pen unwaith eto, lle mae cariad at
wlad - cenedlaetholdeb - yn fwy na
chariad at Dduw, suty gally ‘tangnefedd’
hwn dreiddio i’r drafodaeth?

Mae wedi bod yn wythnos weddi yma.
A ninnau’n troi ein golygon o’r Pasg at
y Dyrchafael, efallai ei bod yn bryd i
wleidyddion, fel ninnau, roi’r gorau i
‘dincran’ ar ymyl y ddalen ac ymroi'n
weddigar at gyflawniad y Stori Fwy.

Rhian Morgan
(o wefan Cristnogaeth21)

Llongyfarchiadau i’r Parch Dafydd H. Owen ar ddathlu
ei ben-blwydd yn 90 oed. Braint fel ei weinidog oedd
Dafydd a’i briod, Brenda (maent wedi
bod yn briod am 65 mlynedd), am ginio i ddathlu ac
i ddiolch iddo am ei gyfeillgarwch a’i gefnogaeth dros
nifer o flynyddoedd. Mae’n siwr ein bod ni fel Cyfundeb
yn ddiolchgar tu hwnt am wasanaeth Dafydd i holl

cael mynd a

waith ei Deyrnas Ef.

Evan Morgan
Salem, Treganna

)Y

Ydych chi’'n ceisio sefydiu Ysgol Sul o'r newydd
yn eich ardal chi? Neu ydych chi'n cael trafferth
i feddwl am syniadau newydd dro ar 6l tro?

Os felly dewch i wrando ar banel o
| siaradwyr ynrhannu syniadau a
chynghorlon Bydd y Parch Aled Davies,
Huw Tegid Roberts, Ruth Lloyd Owenac
eraill yn falch o roi cymorth ac arweiniad
mewn awyrgylch anffurfiol, gartrefol.
Ymunwch @ nidrwy zoom

Nos Fawrth 3 Mehefin
E-bostiwch
bethandobson@golwg.cymru i CRONEA oL
O dderbyn manylion ymuno. COMMUNITY
FUND



Llyfr y Pregethwr

Yn ystod y tymor hwn byddwn yn astudio Llyfr
y Pregethwr gyda’n gilydd dan arweiniad y
Parch. Ddr Alun Tudur, gan ddefnyddio cyfrol y
diweddar Gareth Lloyd Jones, Dehongli Bywyd
Ruth a Llyfr y Pregethwr yn ganllaw.

Astudiaeth 14: Sylwadau ar fywyd
Llyfry Pregethwr 7:15-18
Y llwybr canol

Yn Llyfr y Pregethwr 7:15-18, caiff
dysgeidiaeth draddodiadol y doethion -
fody drefnyn gwobrwyo’r da acyn cosbi’r
drwg - ei gwrthod gan yr awdur. Yn ei farn
ef, afrealistig yw dweud bod ‘cyfiawnder
yn amddiffyn rhag angau’ (Diarhebion
11:4; gw. hefyd 10:2). Fel awdur Salm
73, mae’r Pregethwr yn methu deall
pam y mae’r dieuog yn marw’n ifanc
a’r ‘drygionus yn cael oes faith yn ei
ddrygioni’ (7:18), sef y gwrthwyneb i'r
hyn a ddisgwylid gan Dduw cyfiawn a
thrugarog.

Mae’n ymateb i’r broblem drwy awgrymu
dilyn y llwybr canol mewn bywyd: peidio
a bod yn rhy dda nac yn rhy ddrwg, gan
fod i'r ddau begwn eu hanfanteision.
Oherwydd iddo ymdrechu’n ormodol i
fod yn dda, caiff y ffanatig hunangyfiawn
sy’n ddall i'w ffaeleddau ei hun ei osgoi
gan ei gymdogion. Os yw am fynd ati
i wneud mwy o ddrygioni, bydd yn
wynebu’r gosb eithaf.

Nid rhoi llai o bwyslais ar fod yn gyfiawn,
na chymeradwyo gwneud rhywfaint o
ddrygioni, a wna’r awdur ond derbyn
na fedr neb fod yn berffaith. Cyngor y
Pregethwr yw i ni wneud y gorau a fedrwn
drwy ddilyn y llwybr canol, gan ddal ein
gafael ar y naill a’r llall, a dibynnu ar
Dduw i roi arweiniad a’r gallu i ymdopi.

Ond er gwneud ymgais deg i ddatrys
cyfrinach bywyd trwy arfer doethineb,
mae’r Pregethwr yn gorfod cydnabod
ei anwybodaeth: Y mae’r hyn sy'n
digwydd yn bell ac yn ddwfn iawn; pwy
a all ei ganfod?’ (7:24). Yr unig un a Wyr
ddirgelwch bywyd yw Duw. Y mae ef ‘yn
deall ei ffordd; y mae ef yn gwybod ei lle’
(Job 28:23).

ALY ERS
Y PREGETHWRE

seiliedig ar fywyd Ruth
a Llyfr y Pregethwr

Un dyn mewn mil

Yna, mae’r Pregethwr yn troi ei sylw
at ‘rywbeth’ sydd, yn ei olwg ef, yn
‘chwerwach na marwolaeth’, sef ‘gwraig
sydd &’i chalon yn faglau a rhwydau,
a’i dwylo’n rhwymau’ (7:26). O osod
yr adnod yn ei chyd-destun, daw rhai
esbonwyr i’r casgliad fod y Pregethwr yn
casau gwragedd. Dywed iddo bendroni’n
hir a chwilio’n ddyfal am ddoethineb,
a’i chael yn unig mewn ‘un dyn ymhlith
mil’, ond nid yn ‘yr un wraig’ (7:27-8). Nid
gwaith anodd yw croniclo statws israddol
merched yn niwylliant patriarchaidd y
Dwyrain Canol.

Yn 6l un dehongliad o stori’r Creu,
arweiniodd Efa ei gwr i bechu am ei
bod yn rhy wan i wrthod y demtasiwn o
fwyta ffrwyth y goeden yng nghanol yr
ardd (Genesis 3:1-5). Yr esboniad hwn
yw sail y gwaharddiad yn Israel gynnar
ar ddyn i briodi merch estron, gan y
byddai hi’n ei hudo i droi oddi wrth yr
Arglwydd ac addoli duwiau eraill (gw. e.e.
Deuteronomium 7:1-4; Numeri 25).

Wrth gyfrif pob gwraig yn waeth hyd yn
oed na marwolaeth (7:26), nid eithriad
mo rhagfarn y Pregethwr at fenywod
yn gyffredinol. Ond mae’r defnydd o’r

fannod yn yr Hebraeg gwreiddiol, ‘y wraig
sydd &’i chalon yn faglau a rhwydau, a’i
dwylo’n rhwymau’, yn cynnig dehongliad
amgen. Nid merched yn gyffredinol a
olygir, ond dosbarth arbennig. Yr un
sydd mewn golwg yw’r ‘ddynes estron a’i
geiriau dengar’ a gaiff lawer o sylw yn Llyfr
y Diarhebion (2:16-19; 5:3-6; 9:13-18).

Bwriad y femme fatale hon, sydd ‘wedi ei
gwisgo fel putain ... weithiau ar y stryd,
weithiau ar y sgwar, yn llercian ym mhob
cornel’, yw hudo llanc ifanc i ‘ymgolli
mewn cariad tan y bore’ gyda hi, tra bo’i
gWwr oddi cartref (Diarhebion 7:10-12, 18-
22). Pa syndod mai cyngor tad i’'w fab yw:
‘Paid & chwennych ei phrydferthwch, a
phaid a gadael i’'w chiledrychiad dy ddal’
(6:25)? Barn y rhan fwyaf o esbonwyr
bellach yw mai dosbarth arbennig o
fenywod sydd ganddo mewn golwg, yn
hytrach na merched yn gyffredinol.

Yn wyneb y siomedigaeth o gael dim ond
‘un dyn ymhlith mil’ a oedd yn dderbyniol
iddo, daw’r awdur i’r casgliad nad Duw
sy’n gyfrifol am ffaeleddau dynoliaeth.

Creodd Duw bobl ‘yn uniawn’, ond aeth
pob un ar gyfeiliorn drwy ‘geisio llawer
o gynlluniau’ (7:29). Mae’n debyg mai
cyfeiriad at stori Gardd Eden sydd yma,
a’ifod yn rhoi llais i’r syniad mai anufudd-
dod Adda ac Efa oedd yn gyfrifol am ddod
a phoen a llafuri’r byd.

Be ’dych chi’n feddwl?

1. O feddwl am lwybr canol y Pregethwr,
suty mae gras Duw yn lesu yn ein helpu
i ymdopi a’n hamherffeithrwydd?

2. Pam acym mha ffyrdd y mae’r agwedd
Gristnogol at ferched wedi newid yn
ystod y ganrif a aeth heibio?

Neges rhai ystadegau

Wel, dyna i chi air pwysig yn hanes ein
cyfundebau crefyddol, o leia erstalwm.
A’r ystadegydd (a bdm yn un fy hun) yn
berson dylanwadol dros ben, er mai
bwrn ar lawer oedd ei adroddiadau,
gyda neb llai na Chynan yn mynegi ei
ddiflastod wrth sén yny gerdd ‘Monastir’
am ‘lith ariannol sych’. Ond cyfeirio at
ambell ystadegyn yw fy mwriad, nid y
personau sy’n gweithredu. Ydyn nhw’n
bwysig? Ydyn nhw’n profi unrhyw beth?
O leia maen nhw’n dangos i ba gyfeiriad
y mae’r gwynt yn chwythu, a defnyddio
dihareb Saesneg, sy’n digwydd bod
cystal yn Gymraeg hefyd.

Dwi ddim am eich blino efo ffigyrau,
ond gellir datgan yn gyffredinol fod
ym mwyafrif cartrefi’r Cymry bellach
drydan, ac olew neu nwy, tan glo o leia,
i gynhesu, siwr o fod. System dwr yn y tai
hefyd, ac y mae cyflogau yn gyffredinol
uwch nag y buont erioed. Yn gyffredinol
economaidd, dwi’'n ddweud; er bod
yna o hyd yn anffodus eithriadau i hyn,
y mae mwyafrif poblogaeth Cymru yn
weddol dda eu byd, o leia yn faterol. A
chyn i neb nodi’r eithriadau, gwn, mi
wn nad yw felly o bell ffordd ar lawer,
ond mai go brin y byddai yna fawr neb
yn ein poblogaeth fyddai am fynd yn 6l
yn faterol i’r gorffennol. Does ond rhaid
sylweddoli faint o geir sydd ar ein ffyrdd
i ddod i’r casgliad na all mwyafrif ein
poblogaeth gwyno oherwydd prinder.

Ond os yw felly yn faterol, suty mae hiyn
gymdeithasol ac yn foesol, tybed? Os bu
cynnydd mewn cyfoeth, oni fu dirywiad
cymdeithasol mawr? Dwi ddim am nodi
ffigyrau a chanrannau yn ddiddiwedd,
ond mi gofiaf pan oeddwn yn blentyn am
lofruddiaeth yng Nghoedpoeth oedd yn
rhyfeddod a thestun sgwrs mewn ardal
eang am ddyddiau ac wythnosau. Un
llofruddiaeth yn lledaenu syndod cyn

Dechrau Canu, Dechrau Canmol
Sul, 1 Mehefin - am 7:30yh

Rhaglen uchafbwyntiau - rhaglen olaf y gyfres

belled & Gwyddelwern o leia, hyd yn oed
mewn dyddiau prin ei chyfryngau torfol
- pellter o bum milltir ar hugain. Beth am
heddiw? Does yr un bore, bron, yn mynd
heibio na chlywir am rywun yn rhywle
wedi ei lofruddio, am ymosodiadau a
chyllyll, ar strydoedd, mewn cartrefi ac
mewn ysgolion, gweithwyr mewn siopau
yn cael eu cam-drin gan gwsmeriaid,
disgyblion afreolus mewn ysgolion yn
bygwth athrawon. Mae rhai o’r straeon a
glywir yn rhai erchyll; does dim angen imi
eu crybwyll, mi wyddoch amdanynt.

Pan oeddwn yn fy arddegau, deuthum i
wybod am deulu’r Brontes yn Lloegr ac
arferiad Branwell y bachgen i gymryd
cyffuriau - laudanum. Un person vy
gwyddwn amdano mewn ardal eang tu
hwnt. Yr eithriad i’r rheol. A heddiw? Wel,
mae cyffuriau ym mhobman yn 6l y son,
on’d oes, ac fe ddywedir bod ffatri neu
storfa canabis o fewn hanner milltir i
bawb. Siwr gen i fod cam-drin rhywiol yn
bod i raddau erioed, ond aeth yn rhemp
erbyn heddiw, o ran gweithredoedd a
delweddau. A hynny bron ymhob cylch o
fywyd.

Gallwn barhau i nodi enghraifft ar 6l
enghraifft. Ond beth mae’r cyfan hyn yn
ei ddweud wrthym? Onid fod cydwybod
gymdeithasol, oedd yn elfen gref
mewn bywyd erstalwm, wedi gwanhau
oherwydd dirywiad cyfryngau’r
gydwybod honno? Neb yn malio beth y
mae neb arall yn ei wneud na’i feddwl.
Cadw’n glir, peidio busnesa piau hi
heddiw. ‘Live and let live’ yw’r slogan, ac
mae yna blant yn marw oherwydd hyn!

Y mae yna bellach bobol mewn ardal mor
fach &r Sarnau nad wyf yn eu nabod.
Nid felly y byddai. Erstalwm roeddwn
yn nabod pawb yng Ngwyddelwern, o
Hendre lIsa yng nghyfeiriad Rhuthun
i’r Plough yng nghyfeiriad Corwen. A
wyddoch chi sut? Am fod pawb o fewn

radio
BlelC) | cymru

y cyffiniau yna’n dod i’'n capel ni, neu
i'r capel Wesle, neu i’r Eglwys - tair
coes stol gwareiddiad ein cymdeithas
yn y pedwardegau a’r pumdegau, a
chyn hynny. Rhywun o bob ty, bron,
yn mynychu addoliad yn un o’r tri
addoldy naill ai’r bore neu’r nos ary Sul.
A mwyafrif y plant yn mynychu ysgol
Sul, neu Fand of Hope. A’r bobl oedd
yn fynychwyr y gwasanaethau rywsut
yn flanced warchodol dros bawb, ac
yn sicrhau bod yna safon gyffredinol
weddus gymdeithasol yn bodoli ymhlith
trigoliony pentre a’r ardal o gwmpas.

Nid felly heddiw. Nid yw’r gydwybod
gymdeithasol yn bod. A beth yw’r
canlyniad? Athrawon yn ofni mynd i’r
ysgolion rhagirywrai o blith y disgyblion
roi cyllell ynddyn nhw. Neb yn cerdded
y strydoedd wedi nos rhag ofn i rywun
ymosod arnynt. Ac ymosodiadau erchyll
yn digwydd, hyd yn oed gefn dydd golau
mewn tref a phentref, heb sén amy rhal
sy’n cael eu lladd mewn damweiniau
a achoswyd gan yrwyr dan ddylanwad
cyffuriau o bob math. Ymosodiadau
geiriol ciaidd ar bobol hefyd yn vy
cyfryngau torfol.

Beth yw’r rheswm am hyn oll? Nifer
fach o ystadegau i orffen. Yng nghanol y
pumdegau, pan oedd mynd ar grefydd
ac ar y capeli, yr oedd pum mil a hanner
mewn carchardai yng Nghymru a Lloegr.
Heddiw, a’r capeli ar eglwysi’n wag,
llawer wedi cau, mae yna wyth deg saith
mil mewn carchardai. Oni ellir o hyn lunio
dihareb y gallwn ni i gyd ei hystyried o
ddifri: ‘Capeli llawn, carchardai gwag;
capeligwag, carchardai llawn!” Abeth yw
difaterwch a dihidrwydd ac esgeulustod
y presennol ond hau’r gwynt? Ac y mae
gormod yn ein cymdeithas eisoes yn
medi’r corwynt!

Elfyn Pritchard

Caniadaeth y Cysegr

Sul, 1 Mehefin, am 7:30yb a 4:30yp

Oedfa Radio Cymru

Sul, 1 Mehefin, am 12:00yp

Amrywiaeth o emynau yng nghwmni Meryl Davies

Oedfa dan arweiniad Llifon Jones, Gaerwen

Yng nghanol y rwbel a’r difrod, ar ddarn o dir ychydig i’r gogledd
o ganol dinas Gaza, mae ysgol i blant yn cyfarfod mewn pabell.
Pabell yw hon a brynwyd gan griw o gefnogwyr yn ne Cymru sy’n
codi arian er mwyn cynnal ysgol SUMUD (ystyr y gair SUMUD yw
dyfalbarhad) o fis i fis.

Mae dros gant o blant yn derbyn addysg yma, ac yn wir mae llawer
o ysgolion cyffelyb yny ddinas hefyd gan nad oes ysgolion sefydlog
bellach ar 6l yn y wlad. Wedi i eglwysi’r ofalaeth fethu trefnu bod
criw o blant o’r Llain Orllewinol yn gallu dod i Gymru am ysbaid o
hamdden a gwyliau, aethom ati i geisio cefnogi’r ymdrech hon,
gyda’r gobaith o ymestyn y gwaith.

Ddechrau  Ebrill cynhaliwyd gwasanaeth yng nghapel
Pencaenewydd i lansio’r apél, a daeth dros £200 i law mewn
casgliad rhydd.

Yna, ddechrau mis Mai, cynhaliwyd Sgubor Lawen yn sied fawr Bryn
Mawr, Llanaelhaearn, ac mae’n dda medru adrodd i’r noson honno
fod yn llwyddiant ysgubol. Cafwyd eitemau graenus gan Glybiau
Ffermwyr Ifanc Llangybi a Godre’r Eifl, gan unigolion a hefyd
gan gor unedig. Daeth tair Ysgol Sul at ei gilydd hefyd, a chafwyd
eitemau gan blant Chwilog, Llwyndyrys a Phencaenewydd. Yn
dilyn cyfarfod y Gylchwyl a gynhaliwyd dros y Pasg cafwyd cyfle
unwaith eto i fwynhau’r wledd o’r eisteddfod eleni. Braf oedd
clywed eitemau cerddorol gan ddau o dalentau’r fro - Deio Rhys
a Ben Hughes yn cyflwyno’u caneuon gwreiddiol i gyfeiliant gitar.

Wedi’r wledd gerddorol cafwyd gwledd arall - yn gwn poeth a
byrgyrs, gyda diolch i gwmni Harlech Food Services am ddarparu’r

cynnyrch. Diolch i bawb gefnogodd a chyfrannu at lwyddiant
y noson, ac yn arbennig i deulu Bryn Mawr am y croeso a’r holl
drefniadau.

Wedi cyfri’r arian wrth y drws ac ambell rodd, braf oedd cael
cyhoeddi bod dros £1000 wedi ei gasglu. Bydd mwy o nosweithiau
i ddilyn, ac eisoes mae Bryn Fon a’r band, Moniars, Bwncath, John
ac Alun, Dafydd Iwan, Phil Gas a’r Band, Gwyneth Glyn a Twm
Morys wedi addo’u gwasanaeth er mwyn helpu i gynnal yr ysgol o
fis i fis. Ar hyn o bryd rydym wedi ymrwymo i anfon £300 bob mis
er mwyn cefnogi’r ymdrech arwrol hon i addysgu plant ynghanol
amgylchiadau hynod heriol ac anodd.

Bydd y noson nesaf yn Crasu Coed, Rhoshirwaun, yng nghwmni
Bryn Fon ac eraill nos Wener, 11 Gorffennaf. Bydd tocynnau ar gael
yn fuan.

Aled Davies

Hoffem eich gwahodd i ymuno & ni ar ein
penwythnos ‘Disglair’ yng Ngholeg y Bala,
13-14 Mehefin. Bydd yn gyfle i annog ein
gilydd, i geisio lesu ac i gredu y gallwn
drawsffurfio ein cymunedau &’i gariad Ef.
Mae croeso i ferched o bob oed - 15 oed a
hyn - ymuno a ni.

Bydd y nos Wener yn noson o fawl a
dysgeidiaeth, a bydd yna gacennau hyfryd
a phaned i chiwrthichigyrraedd!

Heulwen Davies fydd prif siaradwraig
‘Disglair’ eleni. Mae Heulwen yn
bregethwraig, yn addysgwraig (ar lafar
ac yn ysgrifenedig), yn arweinydd ac
arloeswraig dros gyfiawnder cymdeithasol
ynogystal agefengylwraig sydd ag angerdd
i ddefnyddio’i geiriau a’i gweithredoedd i
ddod a phobl at lesu.

Yn ymuno a Heulwen bydd Sian Wyn Rees
o Gymdeithas y Beibl a fydd yn ein harwain
mewn cyfnodau o addoliad a mawl i'n
Harglwydd lesu. Bydd grwpiau bach hefyd
yn ystod y dydd, ac felly digon o gyfle i
drafod a cheisio deall gyda’n gilydd yr hyn

y mae’r Arglwydd yn ei ddweud wrthym yn
unigol ac fel chwiorydd.

Costy penwythnos fydd £51, sy’n cynnwys
arlwy’r nos Wener, gwely a brecwast a
chinio dydd Sadwrn. Os nad yw’n bosib
i chi ddod ar y nos Wener ond yr hoffech
ddod am y dydd Sadwrn yn unig, y gost
fydd £28, a fydd yn cynnwys cinio.

Bydd offer cyfieithu ar gael - felly, mae yna
groeso cynnes i bawb!

Hoffem eich annog i archebu ar-lein mor
fuan a phosib fel y gallwn baratoi ar eich
cyfer. Gallwch archebu ar ein gwefan
www.colegybala.org neu ar ein tudalen
Facebook.

Fel yn y gorffennol, byddwn yn gwneud
casgliad tuag at elusen sy’n agos at ein
calonnau. Elenirydym wedi dewis yr elusen
Gobaith sydd wedi ei lleoli yn ne-ddwyrain
Cymru. Elusen yw hon sy’n casglu dillad ail
law o safon dda a’u dosbarthu i deuluoedd
sydd mewn angen ar draws de Cymru.
Hoffwn eich annog felly i ddod & dillad

e [SGLAIR

neu esgidiau o safon dda i oedolion neu
blant gyda chi fel y gall ‘Disglair’ gyfrannu
at waith yr elusen fendigedig yma. Mae
yna groeso i chi hefyd wneud cyfraniad
ariannol tuag at waith yr elusen.

Rydyn ni’n edrych ymlaen yn fawr at
eich gweld chi i gyd unwaith eto a chael
croesawu ffrindiau hen a newydd!

Bendith,

Sién a chriw’r Coleg

Cyhoeddir Cenn@d ary cyd gan Eglwys Bresbyteraidd Cymru ac Undeb Bedyddwyr Cymru.
Oni nodir yn wahanol, nid yw barn cyfranwyr Cenn@d yn cynrychioli barn swyddogol Eglwys Bresbyteraidd Cymru
nac Undeb Bedyddwyr Cymru. Gallwch anfon eich cyfraniadau / gohebiaethau / ymholiadau at:

www.cennad.cymru

huw@cennad.cymru | aled@ysgolsul.com

n CennadCymru

